
LABURPENA 

Urrutiko eremuetan dauden mendiko komunitateak oso zaurkorrak dira aldaketarekiko, 
aldaketa txikiek ondorio nabariak eragin ditzaketelarik bertan bizi diren komunitateengan. 
Pakistango herrialde barruan, Hushe harana (Baltistan eskualdea) urrutiko mendi komunitate 
bat da. Ikerketa honen helburu nagusia Hushe haraneko giza ingurunearen diagnostikoa 
egitea izan da. Horretarako, bertako biztanleen egoera sozio-ekonomikoa eta bizi-kalitatea 
hobetuko dituen garapen jasangarria aurrera eramateko, giza-sistemaren diagnostiko 
integratu bat eratu da haranean aplikatzen ari diren hainbat proiektuetako adituei elkarrizketa 
kualitatiboak eginez. Diagnostikoan lortutako emaitzak AMIA taula batean bildu dira eta 
etorkizunean aurrera eramateko neurri desberdinenen proposamena burutu da. Ikerketak 
agerian uzten du Hushe haranak Lurralde Antolakuntzarako premiazko beharra daukala, 
baina aldi berean, gaur egungo protagonismoa haraneko komunitatearena dela, beraiek 
izan beharko luketelarik haranaren garapen autonomia.

Hitz gakoak: garapen jasangarria, mendi komunitateak, lurralde antolakuntza, diagnostiko 
integratua, Baltistan, Hushe harana.

“COMUNIDADES DE MONTAÑA DE ZONAS REMOTAS”. 
ESTUDIO DEL ENTORNO HUMANO DEL VALLE DE HUSHE 

(PAKISTAN)

RESUMEN

Las comunidades de montaña de zonas remotas son muy vulnerables a los cambios, ya 
que incluso los cambios más pequeños pueden tener consecuencias importantes para 
las comunidades que viven allí. En Pakistán, el valle de Hushé (región de Baltistán) es 
una comunidad de montaña remota. El principal objetivo de este estudio ha sido ofrecer 
un diagnóstico del entorno humano de dicho valle. Para ello, y con vistas a un desarrollo 
sostenible que mejore la situación socioeconómica y la calidad de vida de los habitantes, 
se ha realizado un diagnóstico interado del sistema mediante entrevistas cualitativas a 
expertos que realizan proyectos en el valle. Los resultados de este diagnóstico se han 
recopilado en un cuadro DAFO, junto con propuestas de diversas medidas a aplicar en el 
futuro. El estudio subraya la necesidad urgente de que el valle desarrolle un programa de 
ordenación territorial, pero al mismo tiempo se corresponde con la importancia actual de la 
comunidad del valle, que debe tener autonomía para su desarrollo.

Palabras clave: desarrollo sostenible, comunidades de montaña, ordenación territorial, 
diagnóstico integrado, Baltistán, Valle de Hushé.

“MOUNTAIN COMMUNITIES IN REMOTE AREAS”. STUDY 
OF THE HUMAN ENVIRONMENT IN THE HUSHE VALLEY 

(PAKISTAN)

ABSTRACT

Mountain communities in remote areas are very vulnerable to change, as even small changes 
can have significant consequences for the communities living there. In Pakistan, the Hushe 
Valley (Baltistan region) is a remote mountain community. The main objective of this study 
was to provide a diagnosis of the human environment in the Hushe Valley. For this purpose, 
and with a view to sustainable development that improves the socio-economic situation and 
the quality of life of the inhabitants, an integrated diagnosis of the system was carried out 
through qualitative interviews with actors implementing projects in the valley. The results 
of this diagnosis have been compiled in a SWOT table, along with proposals for various 
measures to be applied in the future. The study underlines the urgent need for the Hushe 
Valley to develop a spatial planning programme, but at the same time corresponds to the 
current importance of the valley community, which should have autonomy for development.

Keywords: sustainable development, remote communities, spatial planning, integrated 
diagnosis, Baltistan, Hushe Valley.

1. SARRERA 

Mendi inguruneak sozialki eraikitako espazioak dira, giza komunitateek lurralde horiei eman 
dizkieten antolaketa-modu desberdinetatik abiatzen direnak eta garai historiko bakoitzeko 
testuinguru tekniko eta ekonomikora ustiapen produktiborako errotu direnak (Ortega, 2004). 
Hori kontuan edukiz, aipatzekoa da, egun, munduko mendi ingurune asko, natur baliabide 
oparoekin, naturaren kontserbazioarekin eta nekazaritza jasangarriarekin lotuta daudela, 
tokiko jakinduria gordetzen dutelarik (Parish, 2002).

Egungo garapen eredu globalak, ordea, zentro-periferia banaketa bat dakar, zonaldeen arteko 
desberdintasunak areagotzen dituena; modelo hau ekonomikoki, sozialki zein ingurumenari 
dagokionez ez-jasangarria da (Gómez et al., 2013). Testuinguru honetan, instituzio 
zentralizatuek, garapen planak eta aurrekontu nazionalak erabakitzen dituzte eta, ondorioz, 
garapen bidean dauden herrialdeetako mendi eremuetako gizarteek, errepresentazio eta 
sufragio-botere gabeziak direla eta, sarri urrutiko eta bazterturiko eskualdeetan bizi diren 
gutxiengoa suposatzen dute (Kreutzmann, 1995).

Gainera, mendi inguruneak klima-aldaketaren aurrean eremu oso zaurkorrak dira, izan 
ere, dinamika geologiko-geomorfologikoetan eta ekologikoetan eman daitezkeen aldaketa 
txikiek ondorio nabariak eragin ditzakete bertako komunitateetan (Parish, 2002). Larritzat 
jotzen diren etorkizuneko arriskuen ondorioen artean, gaur egungo egoerarekin alderatuz, 
eskualde jakin batzuetan (adibidez, Asiako Goi Mendian) lubizien eraginpean dagoen 
biztanleriaren %10-20ko hazkundea aurkitzen da (Kirschbaum et al., 2020). Hori dela eta, 
Pakistango periferia eta eremu menditsua den Baltistan bezalako lurralde batean (ikus 
1. ilustrazioa), baliabideen kudeaketa, zuzenki lotua dago bizi-baldintza gogorrengatiko 
biztanleriaren bizirautearekin eta ekonomia tradizionaletik merkatu globalaren ekonomiarako 
trantsizioarekin. 	

Baltistango kasuan, Hushe haranean hainbat ikerketa gauzatu dira lurraldearen baldintzatzaile 
fisikoak ezagutzeko asmoz; hala nola, haraneko biztanleen erresilientzia hobetzeko eta 
arrisku naturalen kudeaketarako abiapuntua den prozesu geologiko-geomorfologikoen 
identifikazioa (Zabaleta et al., 2020), arroka-jauzi katastrofikoen erregistroa (Hewitt, 1998), 
edo haranaren goialdeko glaziar batzuk azken hamarkadetan jasan duten abiadura azkartze 
prozesua (Bhambri et al., 2017). Giza ingurunea, aldiz, gutxi ikertu den arloa izan da eta honi 
buruzko informazioaren gabezia nabaria da. Hori dela eta, garapen-programa jasangarriak 
gauzatu ahal izateko beharrezkoa suertatzen da Hushe harana bezalako mendi ingurune 
baten hasierako hurbilpena egitea bertako giza ingurunearen diagnostiko integratua 
gauzatuz, horretarako, bi premisa betez; batetik, garapen mailak ezin du zonaren karga-
ahalmena gainditu (Rana, 2017) eta, bestetik, garapen honi esker bertako biztanleen egoera 
ekonomikoa zein bizi-kalitatea hobetu behar dira (Delgado, 2006). Horrela, haranean 
aurkitzen diren baliabide anitzei probetxua atera ahalko zaie inguruak har ditzakeen 
lurzoruaren erabilerak modu harmoniatsuan banatuz, hau da, lurralde plangintza egokia 
aurrera eramanez (Pujadas eta Font, 1998).

Ikerketa honen helburu nagusia Hushe haranean bizi diren komunitateen giza ingurunearen 
diagnostikoa egitea da. Hau da, bertako populazioari buruzko ezaugarrien, ekoizpen-
jardueren eta populamendu-sistemaren inguruko informazio baliagarria lortzea haraneko 
giza sistemaren gaur egungo egoera ezagutu ahal izateko.

1. ilustrazioa. Gilgit-Baltistango kokapen mapa Pakistan barruan. Iturria: elaborazio propioa Earth 
Works-etik abiatuta.

Honekin batera, bi azpi-helburu ere betetzea aurreikusi da: alde batetik, etorkizunera begira, 
haranak dituen aukerak, ahulguneak, mehatxuak eta indarguneak sakontasunez ezagutu 
ahal izatea, horretarako AMIA taula bat osatuz; eta bestetik, garatu beharreko lurralde 
plangintzaren oinarrizko ildo eta neurri orokor posibleak planteatzea hasierako hurbilketa 
gisa.

2. IKERKETA EREMUA

2.1. Kokapen geografikoa eta ingurune naturala

Lan honetako ikerketa eremua Hushe harana da (35º28’17’’ I eta 76º21’12’’ E), Pakistan 
herrialdeko ipar-ekialdean dagoena, Gilgit-Baltistan lurraldeetako Baltistango eskualdean. 

Hushe ibaiko arroaren azalerari dagokionean, Saltoro ibaiarekin elkartzen den arte 1.170 
km2-koa da. Ordea, lan honetarako kontuan hartuko dira Machulu (32,5 km2) eta Haldi 
(27,5 km2), beraz, haren azalera totala 1.230 km2-koa litzateke (Zabaleta et al., 2020). Esan 
beharra dago baita ere, itsas mailatik 2.500-3.000 metro artean kokatzen den harana dela 
eta  7.000 metro inguruko goi-mendiak dituela.

Hushe haranean, Nazio Batuen Garapen Programa (UNPD, 2023) barruan jasotakoaren 
arabera, 15.000 biztanle inguru bizi dira 2023. urtean. Hauek hamaika herriguneetan 
banatzen dira, iparraldetik hegoaldera: Hushe, New Kande, Mingyulu, Kande, Khane, 
Kunde, Marzigon, Balegon, Talis, Haldi eta Machulu (ikus 2. ilustrazioa).

2. ilustrazioa. Kokapen mapa. Iturria: elaborazio propioa Earth Works eta IT1029-16 ikertaldetik abiatuta.

2.2. Bilakaera historikoa

Baltistan nazio burujabea izan zen XIX. mende erdialdean Dogra indarrek menperatu zuten 
arte. Horrela, Jammu eta Kaxmir erresumako zati bihurtu zen 1846an (Baltistan Fundazioa, 
2019). Geroago, 1947an, Pakistanek lurraldea okupatu eta anexionatu zuen, Islamabadek 
eskualdearen gaineko nagusitasuna sendotuz. Kaxmirren kontrolak lehen gerra indo-
pakistandarra ekarri zuen eta horrekin batera ingelesen deskolonizazioa (Baltistan Fundazioa, 
2019). Kaxmirreko gatazkak bizirik jarraitzen du XIX. mende erdialdetik, Baltistan eskualdeko 
goi-mendiko haranen militarizazioa nabaria delarik gaur egun ere (Hunzai, 2013).

Egungo konfigurazioa, probintzia-konfigurazio baten eta AJKren (Jammu and Kashmir 
Liberation Front) batzarraren forma hibridoa da, 2009an ezarritakoa (gobernu eta 
parlamentu autonomo propioak izateko eskubidea onartu zitzaienean). Baina hautatutako 
ordezkarientzako gutxieneko botereak ditu, izan ere, gobernadoreak garrantzi handiagoa 
du kontseiluan. Horrek, kontseiluko organo aholku-emaile batera murriztuko luke bere 
estatusa, eta Islamabadeko izendatu boteretsuek menderatuko lukete, hautatuak izan ez 
direnak, alegia. (Abbas, 2009).  Erreforma hau neurri antidemokratiko eta ustela da, Gilgit-
Baltistango herriari boterea kentzen diona.

Horrela, Islamabadek eskualdeko gobernu-egituraren gaineko kontrol zorrotzari eutsiko 
dio. Horrek, hautatuak izan diren Gilgit-Baltistango politikariak garapen kontuetan ahots 
gutxirekin edo batere ahotsik gabe uzten ditu (Abbas, 2009). Gilgit-Baltistango Zerbitzu 
Batzordea formalizatzea urrats ona da, baina gutxiegi izaten jarraitzen du.

Tentsio iraunkorreko eremu batean, giza eskubideen etengabeko urraketekin, zibilen 
aurkako erasoekin eta osagai historiko eta erlijioso batekin, gerra berri baten arriskua handia 
bezain arriskutsua da (Baltistan Fundazioa, 2019). Hushe harana, gatazkan dagoen lurralde 
zati gisa, indar eta kontrol militarrek okupatzen dute etengabe. Ireki gabeko gatazka-eremua 
da, baina potentziala, eta oso ondorio kaltegarriak ditu eguneroko bizikidetzan. Orain arte, 
autogobernu handiagoa duten beste probintzia batzuetan ez bezala, iparraldeko eremuak 
zuzenean estatu federal zentralak administratzen ditu. Beraz, autonomiarik gabe geratzen 
dira barne-gaiak kudeatzeko eta erabakitzeko, ezin dute haien aurrekontua kudeatu eta ezin 
dute parte hartu foro nazionalean (Baltistan Fundazioa, 2019).

Bestalde, aipatzekoa da, egoera horri aurre egin ahal izateko, Pakistango gobernuak 
ahaleginak egin dituela azken urteotan eta honen adibide garbia da gobernuak berak martxan 
jarri duen Gilgit-Baltistan eskualdeko garapen-paketea. Honakoa, eskualdeko egoera 
sozioekonomikoa hobetzeko ekimen ezberdinez osaturiko prozesu bat da. Honetan, arreta 
berezia jarri dute energia hidroelektrikoa, garraioa eta komunikabideak, informazioaren 
teknologiak eta gizarte-ongizatea eta turismoa bezalako sektoreen garapenean jartzen da 
fokua (Government of Pakistan, 2022).

2.3. Ingurune fisikoa

Nabarmentzekoa da Husheko harana Karakorum mendikatean kokatzen dela (ikus 3. 
ilustrazioa), eta 700 km luze eta 100-150 km zabal ditu. Afganistan, Pakistan eta India 
iparraldeko mugetatik eta Txina hegoaldeko mugatik zehar arku zabal batean hedatzen da 
(Palin eta al., 2012). Karakorumeko zonalde zentraletik, itsaso mailatik 7.000 metro baino 
gehiagoko hirurogei tontor aurki daitezke, hauetako lau 8.000 metrotik gorakoak direnak. 

3. ilustrazioa. Hushe haraneko argazkia. Iturria: Masherbrum Expeditions.

Karakorum kokatzen den azpi-eskualdean (South Asia West) 22.800 glaziar inguru kokatzen 
dira eta hauek 33.860 km2-ko azalera hartzen dute. Kalkulatzen da glaziar horien izotz-
bolumen osoa Asiako Goi Mendiko totalaren %40 ingurukoa dela (Farinotti et al., 2019). 
Hortaz, harana baldintzatuta dago glaziarrei loturiko prozesuengatik, adibidez bat-bateko 
GLOF (Glacial Lake Outburst Flood ingelesez) deiturikoak. Hauek glaziarreko urtze-urek 
gainezka egiten dutenean gertatu ohi dira. Urtze-urei izotzak edota morrenek eusten diote 
eta euskarri hauek apurtzerakoan, uraren bat-bateko isurtze bortitza ematen da, uretan 
behera kokatzen diren herrientzat arriskua suposatuz (Richardson eta Reynolds, 2000).

Hauek ez ezik, jatorri naturaleko beste zenbait prozesu geologiko-geomorfologikok ere 
baldintzatzen dute bertako biztanleria, hala nola, sismikotasunak, grabitazio-prozesuek, 
haran hondoko ibaien dinamikek eta mendiko uharren dinamikek.

Eskualdeko klimari dagokionez, aldakortasun handia dago baldintza lokaletan, 
mikroklimatikoetan, topografia konplexuaren ondorioz (Owen, 1988). Bi joera horien 
konbinazioak prezipitazio handiak eragiten ditu Karakorum mendikate nagusian eta Nanga 
Parbat mendigunean, urtean 1.500 mm inguru erortzen direlarik. Bestalde, baldintza 
desertikoak sortzen ditu haranetan, barnealdeko lautadetan eta Shyok ibaiaren arroan, 
Hushe harana dagoen lekuan, alegia (Hewitt, 1982).

2.4. Giza ingurunea

Begirada giza ingurunean jarriz, Hushe haraneko talde kultural nagusia baltiak dira eta hau 
tibetar jatorriko herri indigena da, XVI. mendea baino lehen budismo tibetarretik bihurtu 
zirenak, baina, gaur egun populazio baltia musulmana da (Baltistan Fundazioa, 2021).

Hizkuntza nagusia baltiera da, Tibeteko hizkuntzatik datorrena eta biztanleen %100a 

horretan komunikatzen da. Bigarren hizkuntza bezala urdua praktikatzen dute. Biztanleriaren 
%50 inguruk baltiera besterik ez du ulertzen, nagusiki emakumezkoek (%95) eta 75 urtetik 
gorako adinduek. Nahiz eta emakumezkoak izan baltiera bizirik mantentzen dutenak, 
honakoa, haiek baztertzeko beste elementu bat bezala hartzen da (Baltistan Fundazioa, 
2021). Aipatzekoa da gizonezkoak soilik direla gai urduz idatzi zein irakurtzeko, baltierak ez 
baitu idazkera formalik. Horren ondorioz, emakumeak bi aldiz atzeratuta daudela ematen du, 
eta beraiek ere horren jakitun dira. Gizonekiko menpekotasuna areagotu egiten da gizarteak 
merkatu  globalerantz egiten duen heinean (Azhar-Hewitt, 1999).

Haraneko ekonomiari bere osotasunean erreparatuz, honako hau duela gutxira arte, oro har, 
nekazaritzan oinarritzen zen, baina turismoak eduki duen hazkunde azkarrak gauzak erabat 
aldatu ditu (ud-Din, 2015). Hussainek (2017) gauzaturiko elkarrizketetan jasotakoaren 
arabera, turisten artean Hushe haranaren ospea nabaritzen da, egun, komunitatearen 
%90a baino gehiago zuzenean turismoan aritzen delako zenbait funtziotan: altitude baxuko 
garraiolaria, altitude altuko garraiolaria, sukaldaria eta laguntzailea, gidaria, operadore 
turistikoa, garraioa eta ostatua. 

Honako hau, hein handi batean garraio-azpiegiturari zor zaio (Karakoram highway), izan 
ere, turismo-industrialaren elementutzat hartzen da eta turisten eta turismo-produktuaren 
arteko zubi gisa balio du. Horrela, errepide azpiegituraren aurretik, komunitate isolatuko 
biztanleak neguan Punjab, Gilgit edo Skardu-ra joaten ziren lan bila. Orain ordea, Hushen 
hainbat lan-aukera sortu ditu turismoaekin lotuta (Hussain, 2017). Gilgit-Baltistanen, garraio-
azpiegiturek eragina izan dute helmuga turistikoen biziraupen-baliabideetan, eta Hushe 
bezalako harrera-komunitateak industria turistikoa baliatu du elektrizitate-, telefono- eta 
telebista-instalazio gisa (Hussain, 2017).

Nabarmentzea komeni da Hushe haranean dagoen biziraute ekonomia horretatik lortutako 
diru-sarrerak ez direla nahikoa familiak elikatzeko eta, turismoak pobreziari aurre egiteko 
berebiziko baliabidea suposatzen duela. Hortaz, turismoan interesa duten alderdiek 
zuzenean edo zeharka etekina atera diote turismo-industriari. Hussainek (2017) dioenaren 
arabera, pobreziarik ez balego, jendeak ez zukeen turismoaren garrantzia ikusiko.

Azken urteotako turismoaren garrantziaren hazkundea dela eta, haurrak eskolara bidaltzeko 
kontzientzia areagotu egin da. Hussainen (2017) elkarrizketatu baten arabera, lehen mundu 
guztiak egiten zuen lan larreetan, orain ordea, ez du inork egingo. Izan ere, biztanleria 
konturatu da hezkuntzarekin estatus soziala hobetu egiten dela eta diru ona irabazi 
daitekeela modu txukun batean.

3. METODOLOGIA

Aipatzekoa da datu zehatzen gabezia, distantzia eta bertako entitateekin lortutako kontaktu 
eza dela eta, ikerketa hau aurrera eramateko zailtasun ugari egon baita.

Lan hau garatzeko erabili den metodologia hurrengo puntuetan oinarrituta dago: 

	- Literatura zientifikoaren berrikuspena

	- Elkarrizketa erdi-egituratuak 

	- Geografia Informazio Sistemen erabilpena 

Aurretik egindako Hushe haranari buruzko lan zientifikoak eta txostenak erabili dira. Gainera, 
Baltistan Fundazioa (BF) eta Felix Foundation Baltistan (FFB) erakundeek errazten duten 
informazioa ere baliatu da ikerketa eremuan hauek eduki duten parte-hartze zein eragina 
ezagutzeko.

Lanaren oinarririk sendoena elkarrizketa kualitatiboak izan dira, bertako populazioari 
buruzko ezaugarrien, ekoizpen-jardueren eta populamendu-sistemaren inguruko informazio 
baliagarria lortzea haraneko giza sistemaren gaur egungo egoera ezagutu ahal izateko. 

Metodologia kualitatiboa aukeratu da, eta zehazki elkarrizketa sakona; honek, aztertzen 
diren gaien arrazoiak, zergatiak edota ondorioak sakonean ezagutzeko, eta informazio 
aberatsa lortzeko aukera ematen duelako (Juaristi, 2003). Sakoneko elkarrizketak informazio 
konplexua hobeto ezagutzen laguntzen du. 

Aukeratutako laginketa ez probabilistikoa izan da (Juaristi, 2003), izan ere, aukeraketa ez da 
ausaz gauzatu, baizik eta ikerketa gauzatzeko beharren arabera osatu da. Kasu honetan, 
Hushe haranean, giza sistema arloko proiektuetan lanean dabiltzan zenbait esperientziadun/
aditu aurkitu nahi izan dira. 

Gauzaturiko elkarrizketak bost izan dira eta hauek ordubeteko iraupena eduki dute, oro 
har. Fisikoki (Leioan) zein telematikoki gauzatu dira: bana euskaraz eta ingelesez eta hiru 
gazteleraz. Elkarrizketa guztiak grabatuak izan dira ahots-grabagailu baten bitartez eta 
ondoren eskuz transkribatuak. 

Jarraian, elkarrizketatuen lagina hobeto ulertzen laguntzen duen taula ezarri da (ikus 1. 
taula):

Taula 1. Elkarrizketatuen profilak. Iturria: Elaborazio propioa.

Hushe haraneko giza ingurunearen errepresentazio kartografikoa zein diagnostiko 
integratua gauzatu ahal izateko, GIS (Geografia Informazio Sistemak) fitxategiak baliatu 
dira. Honi esker, haranaren ingurune fisikoa ulertu eta giza ingurunea eta honen ezaugarriak 
espazioan kokatu ahal izan dira. Elementu hauek guztiak irudikatzeko, mapa ezberdinak 

gauzatu dira ArcGIS geografia informazio sistemen inguruko programa baliatuz eta denak 
WGS 1984 UTM-Zone 43N koordenatu sistema erabiliz.

Mapak osatzeko oinarrizko materiala Eusko Jaurlaritzako ikerketa-talde kontsolidatua den 
Hidro-Ingurumen Prozesuen iker-taldeak (IT1029-16) utzitakoak dira (Zabaleta et al., 2020).

4. EMAITZAK. GIZA SISTEMAREN AZTERKETA ETA DIAGNOSTIKOA

Atal honetan, Husheko haranean lan egin duten adituei gauzaturiko elkarrizketen bidez 
lortu den informazioa zein ikerketa txosten ezberdinetatik lortutako informazioa erabili da 
haraneko giza-sistema sakontasunean ulertu ahal izateko.

4.1 Populazioa

4.1.1 Populazioaren bilakaera historikoa

Nahiz eta errolda daturik ez egon, elkarrizketatu guztiak bat datoz populazioaren bilakaera 
historikoak ez duela aldaketa nabarmenik izan azken urteotan baina, hala ere, hazkorra 
izan dela. Honela, erreferentzia moduan, gaur egun haran osoan 15.000 biztanle inguru bizi 
direla esan daiteke. Elkarrizketatuen arabera (E2; E3; E4), erreferentzia etxe kopuruaren 
arabera daukate baina, etxe guztietan pertsona kopuru ezberdina bizi denez, zaila da 
kalkulua egitea.

4.1.2 Banaketa espaziala

Mapan, harana 11 herrietan banatzen bada ere, bertan bizi diren 15.000 biztanle horiek 8 
herriguneetara mugatzen dira: Hushe, New Kande, Khane, Marzigon, Balegon, Talis, Halde 
eta Machulo. Mingyulu eta Kunde antzinatik erabiltzen diren artzain etxolak dira (E1). 

Kanderen kasua berriz, berezia da. Izan ere, 2000. urtean gertatu zen GLOF baten ondorioz 
herrigunea hondatuta geratu zen eta bertako biztanleriaren gehiengoak alde egin zuen beste 
asentamendu berri batera, New Kande den horretara. Beraz, Old Kande giza asentamendu 
izaten jarraitzen du baina gaur egun oso biztanle gutxi geratzen dira.

Elkarrizketetan jasotakoaren arabera, ikus daiteke nola hegoaldeko herria, Machulo, den 
asentatzerik handiena, populazio guztiaren laurdenarekin, gutxi gorabehera:

“El más grande es Machulo, que tiene, pues como la cuarta parte de todo el valle o 
algo así. Machulo puede estar en 5.000 y el resto de los 7 poblados pueden tener 
otros 10.000 u 11.000 más.” (E2).

Etxe bakoitzean bizi den pertsonei, hau da, familia unitateari dagokienez, kontuan hartzekoa 
da familia handietan antolatzeko joera erakusten dutela, etxe berean zenbait belaunaldi bizi 
daitezkeelarik (E2).

Haran barruko kokapenari erreparatuz, herri gehienak kokatzen dira haraneko mendebaldeko 
isurialdean, ibaia ekialdera geratuz (ikus 4. ilustrazioa). Elkarrizketatu batek identifikatu 
duen modura (E1), mendebaldeko isurialde hau ezegonkorrena da arrisku geologikoei 
dagokienez. Beraz, bertan kokaturiko herriak oso egoera zaurkorrean aurkitzen dira 
hauekiko, isurialdeko materialen erorketen eta labainketen aurrean agerian geratzen baitira.

4. ilustrazioa. Talis Hushe ibaiaren mendebaldean (hegoalderako orientazioa). Iturria: IT1020-16 ikertaldea.

4.1.3 Adinaren / Sexuaren araberako egitura

Lehenik eta behin, adinari erreparatuz, elkarrizketatu guztien esanetan, nahiz eta zifra 
zehatzik ez egon, haurrak eta populazio gaztea gailentzen da, honako honek, jaiotza-
tasa altua erakusten duelarik. Ordea, ez da jende zaharraren presentzia nabaritzen kasik. 
Besteak beste, muturreko pobrezia, malnutrizioa eta baldintza klimatiko gogorrak direla eta 
haien bizi itxaropena eta Pakistangoa oro har, 66 urtekoa da Munduko Bankuaren datuen 
arabera (2021).

Honakoa, Giza Garapen Indizeari zuzenki lotua dago, 150. postuan kokatzen delarik 188 
herrialdeetatik. Hori islatzeko, 5. ilustrazioa erabili da, non MPI indizea adierazten den 
(Multidimensional Poverty Index ingelesez). Honek, gabezia ugariei buruzko informazioa 
zifra bakar batean laburbiltzen du.

5. ilustrazioa. Hego Asia: MPI baloreak eta honen konposizioa. Iturria: Baltistan Fundazioa, 2019.

Zenbait elkarrizketatuek diotenaren arabera (E2; E4), nahiz eta demografia datu zehatzik ez 
egon, ikusten den biztanleriaren gehiengoa gaztea da, bizi-itxaropena laburra dela agerian 
uzten duelarik.

Sexuaren araberako egituran ez da desorekarik antzematen eta elkarrizketatuek (E2; E5) 
identifikatu duenari jarraiki, emakume kopurua pittin bat handiagoa da gizonezkoena baino.

4.1.4 Zahartze- eta menpekotasun-tasa

Aipatzekoa da Hushe haraneko biztanleriaren biziraute-nekazaritzan oinarrituriko bizimodua, 
familia nukleoan egituratzen dena. Hortaz, biztanle guztiek dute haien egitekoa. Honek esan 
nahi du, oso menpekotasun-tasa baxua existitzen dela, familiako kide guztiak bilakatzen 
direlako biztanle aktibo oso garaiz (E1;E2).

Esan beharra dago, joera hau geroz eta beranduago ematen dela eta ezberdin eragiten 
diela neskei eta mutilei. Alde batetik, geroz eta familia gehiago kontzientziatzen ari dira 
hezkuntzaren garrantziaren inguruan haien seme-alabek etorkizunean lan aukera gehiago 
eduki ahal izateko, eta azkenik haien bizimoduak hobetzeko (E2).

Bestetik, emakumezkoak eskubide eta mugikortasun arloetan, zein erabakiak hartzerako 
orduan mugatuak ageri dira, honek eskolatze zein lan-merkatuan sartzeko arazoak 
dakartzalarik. Hala ere, azken hamarkadetan neskak eskolatzeko joera nabarmen areagotu 
da, egun, haur eskolatuen %50-a baino gehiago suposatzen dutelarik (E2; E3). Honako 
hau, beste behin ere kontzientziazio kontua izan da. Emakumeak, soilik etxekoandre bezala 
ikustetik, merkaturatu eta burujabetasun ekonomikoa eduki dezaketen pertsonak bezala 
ikusten hastera pasatzen ari delako bertakoen ikuspuntua (ikus 2. taula).

Taula 2. Giza Garapenaren Koefizientea. Iturria:  
Nazio Batuen Garapen Programa, 2022.

Aldiz, adinekoei erreparatuz, bizitza amaiera arte dihardute lanean, haien ardura nagusia 
zer jan izatea baita (biziraute hutsa). Ez dira menpeko izate egoerara iristen hori baino lehen 
hil egiten baitira, izan bizi baldintza gogorrengatik zein muturreko klimarengatik (E1).

4.1.5 Populazioaren gaitasunak

Hasteko, nabarmentzekoa da haraneko hezkuntza oso oinarrizkoa dela (ikus 6. ilustrazioa), 
hau da, eskolen kalitatea askotan ez da gutxieneko maila batera iristen eta duela gutxira 
arte, Lehen Hezkuntza besterik ez zen existitzen, ikasketak jarraitu ahal izateko haranetik 
kanpo atera behar zen. 

6. ilustrazioa. Hezkuntzaren baldintza kaxkarrak. Mutilen gehiengoa agerian. Iturria: Baltistan Fundazioa.

Bestalde, aipatu behar da Pakistango gobernuak ez duela nesken eskolatzea ordaintzen, 
mutilena besterik ez. Horrek esan nahi du, nesken familiak haien hezkuntzarengatik apustu 
sendoa egiten ez badu, hauek analfabetoak eta haien senarren menpeko izatera kondenatuta 
daudela (E2). Gainera, hezkuntza gauzatzeko hizkuntza Urdua denez eta Hushe haranekoa 
baltiera, muga linguistikoa gehitzen zaie eskolatuak izan ez diren emakumeei, honek 
baztertzea areagotzen duelarik.

Adineko biztanleei erreparatuz, emakume zein gizonei, gehiengoak ez du ikasketarik edota 
gutxienekoa dute, funtsean analfabetoak dira (E5). Honako fenomenoa, emakume gazteetan 
ikusi daiteke oraindik ere, izan ere, kasu askotan familiek ez dute haien hezkuntza ordaindu 
nahi izan eta ondorioz ikasketak eten behar izan dituzte (E2; E5)

Behin hau guztia argituta, esan beharra dago, gaur egungo egoeran zenbait aldaketa eman 
direla, honako honen erantzule Baltistan Fundazioa delarik. Nesken eskolarizazioa, hezkuntzaren 
kalitate hobekuntza eta eskolatze kopurua areagotzearen erantzule, besteak beste.

Gaur egungo populazioaren gaitasunak hobetu egin dira 2006tik aurrera, Baltistan 
Fundazioak hezkuntzan esku hartu zuenetik. Hori dela eta, zenbait elkarrizketatuek (E2;E3) 
dioten bezala, egun, haurren %90 inguru dago eskolatua Lehen Hezkuntzan eta nesken 
kopurua areagotu da bereziki, hain zuzen Baltistan Fundazioa haien eskolatzea ordaintzen 
hasi zenetik. Hori baino lehen nesken eskolatzea haur guztien hirurena zen gutxi gorabehera 
eta fundazioaren laguntzari esker, egun, neskek haur eskolatuen %50a baino gehiago 
suposatzen dute. 

Bigarren Hezkuntzaren kalitatea hobetu bada ere, heltzen diren gazteen kopurua gutxituz 
doa, batez ere neskena (%45), kopurua gazteen %60-70 inguruan kokatzen da (ikus 3. taula). 
Nesken kasuan, familiak ez badu haien hezkuntzaren aldeko apustua egiten, normalean 
etxeko lanez arduratzen dira. Mutilen kasuan berriz, lana bilatzen dute mendietan edota hiri 
handiagotara doaz kualifikazio gabeko lanak lortzeko itxaropenarekin, horietan trebatzeko. 
Azkenik, lizentziatura gauzatzera iristen direnak oso gutxi dira baina kanpoan ikasteko gai 
izan eta mediku eta irakasle bezalako titulazioak lortu dituenik badago (E2; E5).

Taula 3. Hushe haraneko hezkuntzaren egoera 2006 eta 2018 urteetan.

Iturria: Baltistan Fundazioa 2019, euskarara moldatua.

4.1.6 Herritarren ekipamendu eta zerbitzuen eskaria

Hezkuntzaren arloan, lehenik eta behin, aipatu, Baltistan Fundazioak esku hartu baino 
lehen, 2006. urtean, eskolen azpiegiturak, irakasleen formakuntza eta matrikulazio-tasak 
oso eskasak zirela. Haiei esker, herri guztiek, gutxienez Lehen Hezkuntzako eskola bat 
edukitzea lortu da (E2). Machuloren kasuan 3 daude, horregatik 10 eskola aurkitzen dira 8 
herrientzat. 

Bi eskola mota aurki daitezke, alde  batetik, Pakistango gobernuak eraikitako eskola publikoak, 
nahiz eta berritu, hezkuntza kalitate eskasekoak direnak ere egon, eta bestetik, haurren 
gurasoek antolaturiko zenbait eskola (E3). Eskola “pribatu” edota familiar hauek aurrera 
eramateko, formakuntza kurtsoak egin ziren bertan lan egin behar zuten irakasleentzat, 
honela hezkuntza maila hobeago bat lortuz (E2). Hortaz, aldaketa bat eman da ez soilik 
kantitatean, baizik eta kalitatean ere.

Eskolen azpiegiturak ere hobetu egin dira (ikus 7. ilustrazioa), ikasgela gehiago antolatuz 
hainbeste haur egon ez daitezen batera, irakasle gehiago kontratatuz eta neska zein 
mutilentzako komunak eraikiz, besteak beste (ikus 4. taula).

7. ilustrazioa. A irudia: Pakistango gobernuak finantziatutako eskola. B irudia: haurren gurasoek 
eraikitako eskola. Iturria: Baltistan Fundazioa eta ALC.

Taula 4. Hushe haraneko hezkuntza azpiegituren egoera 2006 eta 2018. urteetan. 
Iturria: Baltistan Fundazioa, 2019, euskarara moldatua.

Osasun azpiegiturei dagokienez, azken bi hamarkada hauetan aurrerapauso txikiak eman 
badira ere, oraindik ez da ospitalerik existitzen haran osoan. Horren ordez, Machulon badago 
osasun-zentro moduko bat (ikus 8. ilustrazioa) non mediku bat agertzen den larrialdiren bat 
egotekotan. Mediku hau astean bizpahiru aldiz agertzen da, hortaz ez da lanaldi osoan 
bertan aurkitzen (E2; E1).

8. ilustrazioa. Machuluko osasun zentrua. Iturria: Mikel Alonso.

Osasun arloan egin den hobekuntzarik nabariena, ekografoen ekarrera izan da eta hauekin 
batera zenbait emakumeen formakuntza hauek erabiltzen ikas zezaten. Honekin, 2018-
2019 inguruan haurren eta ama-semeen heriotza-tasa zerora murriztea lortu da. Izan ere, 
haurdunaldiko unerik zailena ospitalerainoko ibilbidea zen, Hushe haranetik lau bat ordura 
dagoena, Skardun (E2). Hortaz, ekografoekin haurdunaldiaren zailtasunak aurreikustea 
lortu da eta horrek haurdunak ahalbidetu ditu ospitalera aurretiaz gerturatzen.

Lehengaiak erosteko, hainbat denda txiki aurki daitezke herrietan (ikus 9. ilustrazioa). Hauek, 
lurreko garraioaren bitartez inportatzen dituzte produktuak edota haiek ekoitzitakoak dira 
(E1). Denetarik saltzen duten biltegi moduko denda txikiak dira, espezializaziorik gabekoak.

9. ilustrazioa. Espezializazio gabeko dendak (kanpotik zein barrutik). Iturria: Baltistan Fundazioa.

Gabeziei erreparatuz, azpiegitura/ekipamendu aldetik etxebizitzetako ur-hornikuntza falta 
nabarmentzen da. Nahiz eta egia den Machulon labore-lurrentzat izugarrizko aurrera 
pausoa egin dela irrigazio sistema batekin (ikus 10. ilustrazioa) eta Marzigonen zentral 
hidroelektriko bat kokatzen dela eta ubideen bitartez ura banatzen duen herri guztietara, 
etxebizitzetara ez da iristen ur korronterik (E5). Honek eragiten duena da, etxebizitzetan ura 
eduki ahal izateko, emakumeak glaziarretatik datorren uraren bila joan behar izatea, bertan 
bidoiak bete behar dituztelarik ondoren etxera itzultzeko, honek dakartzan zailtasunekin, 
batez ere neguan. Bestalde, ur-hornikuntzaren azpiegitura oso ahula da elektrizitatearekiko 
menpekotasuna eta ubideen arrisku geologikoekiko zaurkortasuna dela eta. Horregatik, 
askotan ez du funtzionatzen (E1).

10. ilustrazioa. Irrigazio sistemarako hodia eta babeslea. Iturria: Baltistan Fundazioa.

Zerbitzuen kasuan, nabarmentzekoa da hondakinen kudeaketa zerbitzu eza. Biztanleek 
ekoizten dituzten hondakin guztiak lurrera botatzen dira eta etxeak zaborrez inguratuta aurki 
daitezke (E5). Honek ingurumenarekiko mehatxu bat suposatzen du, bai eta hondakinen 
kudeaketa aproposaren beharra adierazi ere. 

Gainera, nahiz eta egia den herrien arteko komunikazio askorik ez dagoela eta bakoitzak 
nahiko bizimodu autonomoa daukala, aipatzekoa da herrien arteko mugikortasuna 
bermatzeko ez dagoela garraio publikoaren presentziarik. Aurki daitekeen bakarra autoak 
eta batez ere motorrak bezalako garraio pribatua da (ikus 11. ilustrazioa) (E1; E2).

11. ilustrazioa. 4x4 garraio pribatuak. Iturria: Baltistan Fundazioa.

4.2 Ekoizpen jarduerak

4.2.1 Jarduera-tasa, espezializazio-funtzionala eta turismoa

Hushe haraneko kasuan, esan daiteke erabatekoa dela kontuan edukita nekazal-komunitate 
bat dela, biziraute-nekazaritza batean oinarritzen dena. Honek esan nahi du bertako gizartea 
familia unitateetan antolatzen dela eta ekoizten duten guztia (edo azken urteotan gehiengoa) 
haientzako dela. Hortaz, familia guztiak aritzen dira lehenengo sektorean: nekazaritzan, 
abeltzaintzan eta baso ustiaketan (E1; E2; E3; E4; E5). 

Genero ezberdintasuna agerikoa da egunerokoan, izan ere, badirudi haur txikiak, emakume 
gazteak eta aitona-amonak mundu batean bizi direla, eta gizon eta mutil nerabeak, berriz, 
beste batean. Emakumezkoak larre garaietara joaten dira aziendaren, zuraren eta belarraren 
baliabideak bildu eta prozesatzeko, baina hortaz gain, egunero edo astean hainbat aldiz 
bidaiak egiten dituzte herrira haien soroak ureztatzeko, baratzean barazkiak biltzeko, herrian 
geratzen diren senideentzako janaria prestatzeko (seme-alaba nagusiak, senarrak) eta 
gaixoak zaintzeko. Egur karga astunak jaisten dituzte erregaiarentzat, zimaurra soroentzat 
eta gazteenek bularreko haurrak bizkarrean eramaten dituzte saski batean, lanean ari diren 
bitartean (Azhar-Hewitt, 1999). 

Tradizionalki, gizonak golde, terraza, zur-mozketa, eraikuntza eta beste lan astun batzuez 
arduratu izan dira. Egurra ugaria denez larre garaietan, gizonak aldiro-aldiro igotzen dira 
egur astuna moztera, beheko herrian etxeak eraikitzeko. Hainbat animalia ere merkaturatzen 
dituzte haranean behera, baita emakumeek prozesatu dituzten baliabideak ere (Azhar-
Hewitt, 1999).

Hala ere, azken hamarkadetan ekonomia egituraren aldaketa bizkorra gertatu da. 
Ekonomiaren alde tradizionalean, adineko gizonak, emakumeak eta haurrak gero eta gehiago 
ari dira lan-karga beren gain hartzen. Gizon gazteenek lana bilatzen dute administrazioan, 
errepideen eraikuntzan, armadan, irakasle gisa, Ekialde Hurbilera joanez edo garraiolari 
eta mendi gidari gisa lana aurkituz. Azken bi ogibide hauek gero eta garrantzitsuagoak 
bihurtu dira Hushe haranean azken hamarkadetan. Gizonek, lurra emazteen esku utzita, 
lana lortzeko itxaropena dute egun batzuk bertan igaro eta kanpatzen duten trekking eta 
eskalada espedizio ugarietan (Azhar-Hewitt, 1999).

Gizonen munduan izandako aurrerapen horien ondorioz, emakumeek gizonek egin ohi zuten 
lana baino gehiago egin behar izaten dute: elikagai kopuru bera lantzearen eta ekoiztearen 
zama gero eta handiagoa da, eta ekonomian eskudirua sartzeak inolako onurarik ez 
jasotzeko arriskua dago (Azhar-Hewitt, 1999). Hala ere, emakumeek egindako lanak 
askatzen ditu gizonak, kanpoko lan erakargarri/prestigiodunak egin ditzaten. Emakumeek 
ekonomia murgilduan  lan egiten duten bitartean, baztertu egiten dira (Azhar-Hewitt, 1999).

Nahiz eta aipatzekoa den Hushe haraneko emakumeek Iparraldeko Eremuetako (Northern 
Areas) gainontzeko haranetako emakumeek baino independentzia eta kontrol gehiago 
erakusten duten, erlijio-autoritateek eta aberatsek (xekeak) emakumeen menpekotasuna 
areagotzen dute, honek kontrolpeko gizarte patriarkala sortzen duelarik (Azhar-Hewitt, 1999).

Nekazaritzari dagokionez, herri bakoitza aktibitate ezberdinetan oinarritzen da haien 
bizirauterako (ikus 12. ilustrazioa). Hegoaldeko herrietan, Machulo, Halde, Talis eta 
Balegonen, abrikotondo (Prunus armeniaca) baratzeak dira nagusi, beste fruta-arbola 
askorekin batera, hala nola, sagarrondoak eta gereziondoak. Haranean gora egin ahala 
klima hotza areagotu egiten da, baina hala ere Marzigon Khane eta Kanden fruta-arbolak 
ikus daitezke baita ere.

Azken asentamendua den Hushe herrian, klima muturrekoagoa da, hori dela eta, bertan ez 
da fruta-arbolarik aurkitzen, soilik garia eta ilar- edota patata-labore motaren bat landatzen 
da. Elkarrizketatuetako batek (E4) dioenaren arabera, klimak baldintzatzen ditu bailarako 
biztanleen bizimodu zein bizirauteko jarduera mota ezberdinak.

Klimak ezarritako baldintzei jarraiki beraz, herriak hiru taldeetan sailkatzen dira. Alde batetik, 
Machulu, Haldi, Talis eta Balegon daude, non abrikota landaketak aurki ditzakegun nagusiki, 
baina baita ere beste fruta batzuen landaketak, haien artean sagarrak eta gereziak daudelarik. 
Beste alde batetik, Marzigon, Kunde eta Khanetik aurrera, klima nabarmen hotzagoa da, baina 
oraindik ere abrikota eta beste fruitu landaketa batzuk ikus daitezke herri hauetan. 

Azkenik, Hushe aurkitzen da, bailarari izena ematen dion herri honetan, inguruko beste inon 
baino klima hotzagoa aurki daitekeenez, ez da inongo fruituen landaketarik ikusten. Baldintza 
gogor hauetara egokitzeko, bertako biztanleek garia, zekaleak eta patatak landatzen dituzte 
funtsean. Aipatzekoa da, hauek haien kontsumo propiorako direla, ez dituzte merkaturatzen.

12. ilustrazioa. A irudia: Haran goikaldeko labore lurrak. B irudia: haran behekaldeko labore lurrak. 
Iturria: Baltistan Fundazioa.

Abeltzaintzaren kasuan, familia guztiek dituzte haien abelburuak, urriak badira ere, hala 
nola, ahuntzak eta yak-ak (E2). Hauek udan goi-larre estentsiboetan egoten dira eta 
neguan berriz, etxeetan sartzen dira. Abeltzaintza lana emakumeei dagokie (E2; E4) eta 
abereez arduratzeaz gain, goi-larreetako baliabideak ustiatzen dituzte (ikus 13. ilustrazioa): 
basoetako egurra eta sendabelarrak zein belar aromatikoak.

13. ilustrazioa. Husheko emakumeak su-egurra garraiatzen. Iturria: ALC.

Bigarren sektorea duela gutxikoa da. Honetan, ekintzaile txikiek sortutako kooperatibak 
aritzen dira. Jasoak izan diren abrikotak eta sendabelarrak bezalako produktuak eraldatzen 

saiatzen dira ondoren merkaturatzeko (E2). Honen adibide garbia da mendebalde globaleko 
goi-mailako sukaldaritzan Hushe haraneko abrikot olio zein marmeladaren sarrera.

Esan beharra dago sektore hau garapen fasean dagoela (E2; E3), izan ere, elikagaiak 
prozesatzeko lan guztia eskuz egiten da (ikus 14. ilustrazioa). Horrek azpiegitura zein 
baliabide gabeziak agerian uzten ditu eta aldi berean, gabezia horiek, ekoitzitako produktuei 
balio erantsia gehitzeko ezintasuna adierazten dute.

14. ilustrazioa. Aprikotaren lehortze prozesua. Iturria: ALC.

Hirugarren sektoreak izugarrizko potentzialtasuna badu ere, oraindik ere garrantzi txikikoa 
da haranean. Historikoki trekking jarduerei lotutako turismoa eman da (Gondogoro mendia, 
Masherbrum kanpamendu basea) eta baita goi-mendi jarduerei lotuta (K6, Link Sar edo 
Laila Peak adibidez). Haraneko biztanleak uda eta turismoaren garai motzaren zain bizi dira, 
hori baita haiek duten modu bakarrenetarikoa dirua irabazteko (E2). Hortaz, duela gutxira 
arte bertako gizonezkoak espedizioetan aritzen ziren zamalan eta sukaldari moduan, baina 
inongo enpresa finkorik gab (E2)e. Ordea, Baltistango egoera politiko-militarra dela eta 
espedizioak gauzatzeko sarbidea itxita egon da (Baltistan Fundazioa, 2019) eta horrek goi-
mendiko turismoaren ezereztatzea eragin du.

Goi-mendiko turismoaz gain, zenbait elkarrizketaturen arabera (E2; E3; E4; E5), duela 
urte batzuetatik hona barne turismoaren fenomeno berria sortu da Baltistanen. Turistak, 
Pakistango hiri handietako familiak dira. Izan ere, haietako askoren erosahalmena/maila-
ekonomikoa Europako familia askoren antzekoa da. Horrek, familia hauen oporrak ahalbidetu 
ditu eta kontuan edukita Pakistan Barrualdean Baltistango eremua ezezaguna dela, haietako 
asko erakarriak sentitu dira helmuga honengatik. Barne turismo mota hau familia turismoa 
da, hau da, Europako nekazal-turismoaren antzerakoa. Familiak Baltistanera hurbiltzen dira 
bertakoen bizimodua eta inguruak ezagutzera.

Ordea, Baltistanera iristen den turismoaren gehiengoak Skardu edota Khapalu bezalako hiri 
handietan hartzen du ostatua eta eguna besterik ez du pasatzen Husheko haranean, kasurik 
onenean. Beraz, honek oso aukera gutxi ematen dizkio haranari, askotan turistak paisaia 

ikusteko besterik ez direlarik gerturatzen. Hortaz, bertako turismoa paisaia-, gastronomia- 
eta funtsean, familia-turismora mugatzen da.

Gainera, azken bi urteotan COVID-19-ak eragin duen pandemiak, izugarrizko eragina eduki 
du bidaiaren eta  mendi turismoaren sektorean, mundu mailan. Munduko Bidaia eta Turismo 
Kontseiluak aurreikusi zuen Asia izango zela pandemiak sorturiko ziurgabetasuna eta 
lanpostu galera gehien sufritu behar zuen munduko kontinentea (Latip et al., 2021). 

Nazioarteko turismoak Pakistani kalte handia egin zion arren, barne turismoak nabarmen 
egin zuen gora Pakistanen, batez ere iparraldean. Gilgit-Baltistango gobernuaren arabera, 
bertako 1.379 milioi turistek bisitatu zuten iparraldeko eskualde menditsua, Gilgit-Baltistan 
osoko biztanleriaren ia parekoa izango litzakeena, zeina garapen turistiko jasangarritzat 
tratatu behar izan zena (Latip et al., 2021). 

4.3 Populamendu sistema

4.3.1 Herriguneak eta haien ezaugarriak

Hushe haraneko populamendu sistema herrietan antolatzen da, hauek patriarkatuan eta 
maiorazkoan oinarritzen diren etxebizitzez osatuta daudelarik. Etxebizitza berdinean 
hiruzpalau belaunaldi bizi ohi dira, etxebizitza bakarrean 15-20 pertsona inguru aurki 
daitezkeelarik (E2).

Etxebizitza hauek tokiko klimatik babesteko gai badira ere, ez daude prestatuta arrisku 
geologikoei aurre egiteko (E1). Beraz, etxebizitzen azpiegiturak oso pobreak dira (ikus 15. 
ilustrazioa), inguruko lehengaien bitartez eraikiak, funtsean adobe eta egurrez osaturik.

15. ilustrazioa. Haraneko etxebizitzen egitura. Iturria: ALC

Normalki etxebizitza guztien egitura berdina da, bi gelaz osaturiko bizitokiak, sukalde eta 
egongelarekin. Kontuan edukita etxebizitza bakoitzean hiruzpalau belaunaldi bizi daitezkeela 
batera eta neguan abereak etxe barruan sartzen dituztela beroa mantentzeko, egongela 
handia da, kide guztiek bertan lo egiteko adina (E2). 

Etxebizitzen ondoren, aurkitzen den azpiegiturarik garrantzitsuena mezkita da (ikus 16. 
ilustrazioa), herri guztietan aurki daitezke eta soilik gizonen bilgune da, duten bakarra. 
Hortaz, ez dago kultur-etxe zein aisialdirako beste azpiegiturarik.

16. ilustrazioa. Mezkitaren handitasuna. Iturria: ALC.

Emakumeei dagokienez, ezin dira mezkitara joan eta haien bizitza etxeko lanetara zein 
nekazaritzara mugatzen da (E1; E4). Hortaz, emakumeen egoera gizonezkoena baino 
askoz ere okerragoa da, baztertze egoera batean bizi direnez, haientzat ez da existitzen 
inolako bilgunerik ez eta lan atsedenaldirik ere.

Herriak nahiko isolatuak daude, normalean ez da komunikaziorik egoten herrien artean herri 
bakoitzeko biztanleak tokiko laboreetara mugatzen baitira. Gainera, neguaren gogortasuna 
dela eta, etxean sartuta pasatzen dituzte hainbat hilabete, haien arteko harremanak familiara 
mugatuz kasik (E5). 

4.3.2 Harremanetarako kanalak edo azpiegiturak eta haien ezaugarriak

Haranetik mugitzeko komunikazio kanal bakarra ibaiaren mendebaldean kokatzen den 
errepide moduko bat da. Komunikazio kanal hau, lurreko garraioei bidea ahalbidetzen dien 
lurrez eta asfaltoz osaturiko bide bat da (E1). Egitura hau dauka, haraneko isurialderik 
egongaitzenean kokatzen denez, bertan gerta daitezkeen arrisku geologikoekiko 
zaurkortasun handiko tarteak daudelako (E1), oso agerian kokatzen direnak. Hortaz, asfalto 
eta pistazko tarteak uztartuz doaz ibilbide guztian zehar.

Errepide honen zaurkortasuna dela eta (ikus 17. ilustrazioa), pistaz osaturiko tartearen 
ibilbidea ez da berdina izaten, urtetik urtera, alternatibak bilatuz (ikus 18. ilustrazioa) 
fenomenoen ekintzetara moldatzen joaten delarik (E1; E2). Honek dakarrena da, 
komunikazioa bermatzeko ezintasuna, izan ere, errepidea blokeatzen duen fenomenoren bat 
gertatuz gero, denbora jakin bat behar da hondamendia konpontzeko eta hasierako egoerara 
itzultzeko. Ondorioz, herri asko guztiz isolatuta geratzen dira horrelako hondamendiak 
gertatzen direnean, herritik kanpoko komunikazioa ezinezkoa bihurtuz.

17. ilustrazioa. Haran barruko errepidea. Iturria: ALC.

18. ilustrazioa jarri. Husheko haurrak eskolarako bidean. Iturria: ALC.

Haranetik gaindiko komunikazioa bermatzeko, berez, satelite bat existitzen da, mugikorra 
erabiltzea eta Interneterako konexioa ahalbidetzen duena (E1). Komunikazio kanal honen 
azpiegitura oso ahula da, izan ere, arazo asko dago Internet konexioarekin eta mugikorra 
erabili ahal izateko zonaldeak murriztuak daude, horregatik ohikoa da biztanleek bi mugikor 
edukitzea haraneko zonaldearen arabera bata edo bestea erabiltzeko (E5).

Beraz, esan daiteke komunikazioa ahalbidetzen duten bitartekoak existitzen badira ere, ezin 
dutela komunikazioa guztiz bermatu.

4.3.3 Bestelako azpiegiturak

Energia sortzeko azpiegiturei dagokienez, Marzigonen estazio elektriko bat existitzen da, 
bai eta errepidearen ondoan kokatzen eta herrien inguruan kokatzen diren elektrizitate-
zutabeak (E4), argindarra haran guztira banatzeko funtzioa daukatenak.

Ordea, azpiegitura hau oso ahula da, izan ere, etengabean galtzen da argindar korrontea. 
Honako honen eragile bi faktore nagusi dira: fenomeno geologikoak eta muturreko 
eguraldi gertaerak. Kontuan edukitzekoa da, elektrizitate-zutabeak zonalde zaurkorrean 
kokatzen direla, agerian geratzen baitira arrisku geologikoen aurrean (ikus 19. ilustrazioa). 
Gainera, zentraleko azpiegitura ahula denez, edozein fenomeno meteorologiko bortitzek 
funtzionamendu gabe utzi dezake haran guztia eta kontuan edukita bertan konponketen 
erritmoa mantsoa dela, denbora luzez egon ohi dira argindarrik gabe.

 
19. ilustrazioa. Elektrizitate-zutabeen zaurkotasuna. Iturria: ALC.

Turismoa jaso ahal izateko, Husheko herrian hotel moduko bat besterik ez dago (ikus 20. 
ilustrazioa). Hala ere, elkarrizketatuen arabera  (E1; E2) azpiegitura handiegia da bertan 
jasotzen dituzten bisitari kopuru urriarentzat. Gainera, honek eskaintzen duen zerbitzua 
Europako herrialde garatuen estandarretatik oso urrun geratzen da oraindik (E3), bai 
zerbitzuari eta baita higieneari dagokionean ere. 

20. ilustrazioa. Husheko hotela. Iturria: Baltistan Fundazioa.

Azpiegituren inguruko ideia orokor bat edukitzeko, hurrengo ilustrazioa (ikus 21. ilustrazioa) 
atxikitzen da:

21. ilustrazioa. Hushe haraneko azpiegitura mapa. Iturria: elaborazio propioa.

5. EZTABAIDA. GIZA SISTEMAREN DIAGNOSTIKO INTEGRATUA

5.1 AMIA taula eta azalpena

Lehenik eta behin, ahuleziei dagokienez, konexio gabeko lurralde bat dela nabarmendu 
behar da, bai ekonomikoki zein administratiboki. Biziraute nekazaritzan oinarritzen da 

gizartea eta kalitatezko zerbitzu eta ekipamenduen gabezia dute. Gainera, bertakoen 
formakuntza oso urria da.

Mehatxuetan batez ere arrisku geologikoak zein baldintza klimatikoak nagusitzen dira arlo 
fisikotik: prozesu geodinamikoak eta muturreko fenomeno metereologikoak. Giza arlotik ordea, 
barne faktoreetatik muturreko pobrezia gailentzen da, emakumeen egoera zaurkorra. Kanpo 
faktoreei erreparatuz, ezegonkortasun politiko nabarmena duen eskualde batean kokatzen da 
eta zerbitzuen sektorean, hiri handiagoetako konpetentziari aurre egin behar diete.

Nazio Batuen laguntzan oinarritzen da Hushe haranaren indargune nagusiena, baina, 
haraneko sistemari erreparatuz, hezkuntza zein nekazal sistemako hobekuntzak eta bertako 
lehengaien kalitatea aipatu behar dira.

Azkenik, barne aukeren barruan, harana ekonomikoki garatzeko zenbait aukera aipatu behar 
dira: haien produktuak merkaturatzekoak eta turismo jasangarria sustatzekoak, besteak 
beste. Kanpoko aukerei dagokienez, haien potentziltasuna garatzen laguntzan diharduten 
irabazi asmorik gabeko erakundeak nabarmentzen dira.

Informazio hau guztia hobeto ulertzeko ilustrazio (ikus 22. ilustrazioa) eta taula (ikus 5. taula) 
bana atxikitzen dira:

22. ilustrazioa. Hushe haraneko Giza Sistema mapa. Iturria: elaborazio propioa.



Lurralde : inves. espac. 47 (2024), p. 101-134 ISSN 0211-5891 ISSN 1697-3070 (e)128

URKO BARBIER • IBAI RICO • EÑAUT IZAGIRRE

Taula 5. AMIA Taula. Iturria: Elaborazio propioa.

AMIA TAULA
AHULEZIAK MEHATXUAK
Isolaturiko mendi komunitatea, biziraute-
nekazaritzan oinarriturikoa.

Arrisku geologikoak, klima eta honekiko 
kontzientzia falta (pentsamolde atzerakoia).

Interes gabeko ingurua Pakistan barruan. 
Estatus politiko ahula.

Hizkuntza galdu eta honengatik baztertuak 
izateko arriskua. Gobernuaren eragina.

Bizi-itxaropena. Hizkuntza eta erlijioa. Azpiegitura urrien kokapena arriskuekiko.

Ikasketa maila eta hezkuntza kalitate baxuak. Inguruko haranak eta enpresen konpetentzia.

Garraio-, osasun- eta hornitze-azpiegiturak. Sektore turistiko garatuak (Skardu, Khapalu)

Erliebea eta arrisku geologikoen prebentziorako 
ikerketaren gabezia.

Ezegonkortasun militarra eta honekiko 
gertutasuna.

Hirigintza eta merkataritza azpiegiturak. Administrazioaren trabak (mesfidantza).

Herriguneen arteko artikulazio eza. COVID-19a.

Haranetik kanpo jarduera merkaturatzeko 
gaitasun eta formakuntza falta. 

Emigrazioaren beharra eta ez itzultzeko 
arriskua.

INDARGUNEAK AUKERAK
Lehen-sektoreko produktuen kalitatea. Bertako produktuen balio erantsia lortzea.

Hezkuntzan emandako aurrera-pausuak. Altuera-turismoa Karakoruma dela eta.

Familia- eta altuera-turismoa erakartzeko 
gaitasuna.

Hasi berri den barne turismoa eta honi aurre 
egiteko azpiegituren garatzea.

Kooperatiba berrien sorrera (hezkuntza, 
emakumeak, nekazaritza…).

Nesken eskolatzeak suposa dezakeen botere-
harreman aldaketa (merkaturatzea).

Nazio Batuen (PNUD) laguntza eta honek 
bultzatutako plataforma-lana.

Ekoitzitako elikagaiak eraldatzeko unitateak 
ezartzea era egokian merkaturatzeko.

Hezkuntzaren eta komunitatean lan egitearen 
garrantziaren inguruko kontzientzia lorpena.

Pakistango biztanleriaren errenta-mailen igoerak 
turismoa ahalbidetzea.

Emakumeen kontzientzia haien eskubideei 
dagokienean.

BF-ak eta Eusko Jaurlaritzak finantziaturiko 
proiektuak eta kooperatibak.

Nekazaritzan emandako hobekuntzak. Arrisku geologikoekiko babesa lortzea.

Merkatuaren hasiera fasea lortzea. Biztanleriaren gehiengo gaztea.

BF-ak suposatzen duen laguntza haranean. Internet eta telefono mugikorraren sarrera.

5.2 Hushe haranaren garapen jasangarrirako proposamen orokorrak

Etorkizunari begira proposamenak planteatu ahal izateko, lehenik eta behin beharrezkoa da 
lortu nahi diren helburuak zehaztea, hurrengoak direnak:

1.	 Administrazioaren esku-hartzea lortzea.

2.	 Bertako gizartearen bizi-baldintza eta ongizate kalitatea hobetzea.

3.	 Paisaia zein ingurumen baloreak mantentzea.

4.	 Ekonomiaren dibertsifikazioa lortzea.

Zehaztutako helburuei jarraiki, hiru jarduketa-lerro ezberdin planteatzen dira. Lehenik eta 
behin, lurralde mailako ekintzak bultzatuko lirateke, inguru sozioekonomiko egokia, bizi-
baldintza hobeagoak eta sektore produktiboen zein lan merkatuaren jarduketa-marko 
espaziala ezartzera bideratuak egongo liratekeenak.

Bigarrenik, sektore-jarduketa sustatuko litzateke, ekoizpen sektore guztien eraginkortasuna 
eta produktibitatearen hobekuntza bermatzeko. Azkenik, ingurumen-ekintzak eramango 
lirateke aurrera, hauen bitartez, baliabideen kontserbazioa aprobetxamendu jasangarri  
batekin uztartuko litzatekeelarik, tokiko garapenerako faktore estrategiko bilakatuz.

5.2.1 Lurralde mailako-jarduketak

•	 Gobernuaren inplikazioa lortzeko neurriak: 

	- Hushe haranaren gizarte-antolakuntzaren ezaugarri eta identitatea aintzat hartzea.

	- Haranak dauzkan arazo/gabezia eta indargune/aukeren errekonozimendua egitea.

	- Pakistango herrialdean Hushe harana eta, oro har, goi-mendiko komunitateak 
kultura- eta giza-ondare kontsideratzea.

	- Ziklo politikoetatik haratagoko ikuspegi integratua ezartzea.

•	 Ekipamenduak eta zerbitzu publikoak bezalako zuzkidurak hobetzeko eta ezartzeko 
neurriak:

	- Hezkuntza zerbitzuen kalitatea are gehiago hobetuz eta hezkuntza maila 
gorenagoak (espezializatuagoak) ezarriz biztanleriaren beharren arabera.

	- Osasun zerbitzu bakarraren hobetzea eta azpiegituren ezartzea herrigune 
populatuenetan.

	- Kultur ekimenak edota ekipamenduak sustatzea. Batez ere emakumeek biltzeko 
leku bat eduki dezaten.

	- Hondakinak kudeatzeko zerbitzua eta azpiegiturak ezartzea.

	- Etxebizitzak ur-zerbitzuarekin hornitzea.

•	 Garraio eta hornitze azpiegiturak egokitzera bideraturiko neurriak:

	- Kanpoko irisgarritasuna zein barneko mugikortasuna bermatu edota hein handi 
batean hobetuko dituzten Early Detection System bezalako teknologiak ezartzea 
arrisku geologikoak aurreikusi eta haien aurrean era egoki eta protokolario batean 
erantzuteko.

	- Existitzen diren hornitze (ura eta elektrizitatea) azpiegituren zaurkortasunak 
identifikatzea eta behar bezala babestea edota hauen lekualdatzea gauzatzea 
funtzionamendua bermatzeko.



Lurralde : inves. espac. 47 (2024), p. 101-134 ISSN 0211-5891 ISSN 1697-3070 (e)130

URKO BARBIER • IBAI RICO • EÑAUT IZAGIRRE

•	 Lurralde Antolakuntza ekintzak: lurraldearen zonifikazioa eta kalifikazioa zehazten 
duten planen ezarpena, hala nola, plangintza integrala. Horrela, lurzoruaren erabilerak 
arautuz.

	- Giza ingurunearen artikulazioa gauzatzeko neurriak:

	- Garraio publikoa bezalako zerbitzuak ezartzea eta eskolen arteko trukeak egitea.

	- Lurraldearen funtzionalitatea sortzeko ekintzak.

5.2.2 Sektore-jarduketak

•	 Nekazal sektorerako neurriak:

	- Abrikotak eta senda-belarrak bezalako produktuen duten potentzialtasuna 
bultzatzea, ekoizpen-, eraldatze- eta merkaturatze-prozesuak hobetu eta sustatuz.

	- Ustiapen modernizazioa bultzatzea bertakoen formakuntza eta espezializazioaren 
bidez.

	- Ekoizpen berriak sustatzeko ekimenak ezartzea. adibidez, negutegiek eskaintzen 
duten laboreen dibertsifikazioa aprobetxatuz.

•	 Industria sektorerako neurriak:

	- Ekoizpen-sare kooperatiba bat sortzea, lanpostu berriak sortzeko eta nekazal 
produktuen balioa areagotu ahal izateko. Honela, sarearen atal bat lehengaien 
eraldatzea gauzatzera bideratuko litzateke, era artisau batean, eta beste bat 
merkaturatze eta banatze prozesuetara, salmenta zuzenaren bitartez. Era honetan, 
bertako biztanleak izango lirateke prozesu guztiaren jabe.

•	 Zerbitzuen sektorerako neurriak:

	- Zerbitzuak jarduera ekonomiko nagusi ezartzea, nekazaritza jardueren osagarri 
bilakatzeko.

	- Tokiko komertzioaren modernizazioa eta gune handienetan establezimendu 
espezializatuen ezartzea.

	- Nekazal-turismoaren garapen jasangarria bultzatzea, goi-mendietako inguruneen 
aprobetxamendua emateko.

	- Lurraldeak duen ondare naturala, kulturala zein lurralde ondarea balioan jartzea.

	- Nazioarteko mailan baina, batez ere, Pakistango mailan, merkatu turistiko 
garatuetan haranaren promozioa egitea.

	- Existitzen diren azpiegitura turistikoek eskaintzen dituzten zerbitzuak hobetzea, 
gune turistiko garatuagoek eskaintzen dutenari egokituz.

	- Sektorean lan egiteko lanpostuen erregulazioa eta bereziki goi-mendiko espedizioak 

egiteko kooperatibak egituratzea, enpresa irudi formala helarazteko turistei.

	- Turismoa garatzeko plan  integratu bat aurrera eramatea, eskainiko diren zerbitzu 
guztiak koordinatu eta kudeatzen dituena.

5.2.3 Ingurumen-ekintzak

•	 Lurraldearen ezaugarriei eta bertakoen interesei egokitzen diren ingurumen babes 
figurak ezartzea.

•	 Arrisku naturalen aurrean, ingurua babesteko prebentzio-neurriak hartzea, batez ere 
aktibitate turistikoak sustatu nahi badira.

•	 Hazten ari den barne turismoari erantzuteko, mendi-ibilaldiak, natura ezagutzeko 
paseoak eta paisaia ikuskatzeko guneen inbentarioa egitea.

•	 Ingurumenaren inpaktu analisia egitea ingurumenean eragin kaltegarriak saihestu 
zein murrizteko eta jarduerak arautzeko.

6. ONDORIOAK

Pakistango herrialde barruan Baltistanek duen egoera politiko-administratiboaren harira, 
honek erabateko aldaketa bat beharko luke zonalde guztiaren garapena era egokian 
gauzatu ahal izateko eta Hushe harana bezala, azpigarapen egoeran dauden eremuek haien 
potentziala erakutsi ahal izan dezaten. Horretarako, Gobernuaren esku-hartzea nahitaezkoa 
da, giza-sistema ahulari bultzada emateko ekarpen ekonomiko, instituzional, erregulatzaile 
eta integratzaileen  bidez.

Husheko haranak duen behar handienetakoa, bertako biztanleriaren bizi-baldintzak hobetuko 
dituen kalitatezko hezkuntza, osasun azpiegitura, hondakin kudeaketa, ur-hornikuntza, 
elektrizitatea, garraio azpiegitura seguruak eta Interneterako konexioa bezalako oinarrizko 
azpiegiturena da.

Oinarrizko azpiegiturak beharrezkoak badira ere, ez dute ezertarako balio izango bertako 
gizarteak ez baldin badaki zer nolako baliabideak dituen eta zenbaterainoko potentziala 
atera dakieken ekarpen berri horiei. Hau da, bizimodu modernoago batera egokitu merkatuko 
edota ekoizpen-prozesuen inguruko ezagutzak edukiz, dena behar den bezala maneiatzeko 
eta haranetik kanpoko munduan era egokian integratuz. Horretarako, hezkuntza arloan, 
eskolez gain, formakuntza espezializatuko zentroak beharko lirateke, turismoaren kasuan 
adibidez, teknikari espezializatuak prestatzeko, mendi gidak, hizkuntzak ezagutzen dituen 
pertsonala, etab.

Genero auziaren inguruko aldaketa hasi bada ere kooperatiben bitartez eta kontzientziazio 
zein ahalduntze tailerren bitartez, bertako gizartearen pentsamendu aldaketa sakona behar 
da emakumeen egoera gizonezkoen maila berean egotea ahalbidetzeko eta azkenik, haien 
gizarte-egituran aldaketa gauzatzeko.

Baltistan Fundazioak, Aguirre Lehendakaria Center eta PNUD bezalako entitateek eginiko 
ekarpenei esker, Hushe haraneko komunitateak dagoeneko barneratu du, adibidez, 
hezkuntza  funtsezkoa dela etorkizun hobeago bat eduki ahal izateko eta konturatu dira 
kooperazio lanak eginez gero komunitatearentzat mesedegarri izango diren ekintzaile bihur 
daitezkeela. Gainera, Nazio Batuen babesarekin, haien ahalduntzeaz jabetu dira eta horrek 
beste gaitasun instituzional bat ematen die, bai eta elkarrizketarako aukera ere.

Hortaz, BF eta ALC bezalako entitateen inplikazioarekin baina geroz eta bigarren mailako 
plano batetik, gaur egun protagonismoa Hushe haraneko komunitatearena da eta haiena 
da garapen autonomia. Behin tresna guztiak baliatuta, orain komunitatearen unea da 
haiek erabaki dezaten nola antolatuko diren, zertan garatu nahi diren, nola egingo duten 
eta nola haiek bilatuko dituzten haien finantzazioak horri ekiteko. Izan ere, giza eremuaren 
diagnostikoan, agerian geratu diren zailtasunez gain, urrutiko mendi eremu honen 
biztanleriaren garapen sozial eta ekonomikoa modu jasangarri batean bermatzeko aukerak 
eta potentziala ere badaudela argi geratu da.

